
ಅಂಧಕ ಉವಾಚ .

ಕೃತ್ಸ್ನಸ್ಯಯೋಽಸ್ಯ ಜಗತಃ ಸಚರಾಚರಸ್ಯ
ಕರ್ತಾ ಕೃತಸ್ಯ ಚ ತಥಾ ಸುಖದುಃಖದಾತಾ .

ಸಂಸಾರಹೇತುರಪಿಯಃ ಪುನರಂತಕಾಲೇ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 11..

ಯಂಯೋಗಿನೋ ವಿಗತಮೋಹತಮೋರಜಸ್ಕಾ
ಭಕ್ತ್ಯೈಕತಾನಮನಸೋ ವಿನಿವೃತ್ತಕಾಮಾಃ .
ಧ್ಯಾಯಂತಿಯೇಽಖಿಲಧಿಯೋಽಮಿತದಿವ್ಯಭೂತಿಂ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 12..

ಯಶ್ಚಂದ್ರಖಂಡಮಮಲಂ ವಿಲಸನ್ಮಯೂಖಂ
ಬದ್ಧ್ವಾ ಸದಾ ಸುರಸರಿಚ್ಛಿರಸಾ ಬಿಭರ್ತಿ .

ಯಸ್ಯಾರ್ಧದೇಹಮಭಜದ್ಗಿರಿರಾಜಪುತ್ರೀ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 13..

ಯಃ ಸಿದ್ಧಚಾರಣನಿಷೇವಿತಪಾದಪದ್ಮೋ
ಗಂಗಾಂ ಮಹೋರ್ಮಿವಿಷಮಾಂ ಗಗನಾತ್ಪತಂತೀಂ .

ಮೂರ್ಧ್ನಾ ದಧೇ ಸ್ರಜಮಿವ ತ್ರಿಜಗತ್ಪುನಂತೀಂ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 14..

ಕೈಲಾಸಶೈಲಶಿಖರಂ ಪ್ರವಿಕಂಪ್ಯಮಾನಂ
ಕೈಲಾಸಶೃಂಗಸದೃಶೇನ ದಶಾನನೇನ .

ಯಃ ಪಾದಪದ್ಮಪರಿಪೀಡನಸೇವ್ಯಮಾನ-

ಸ್ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 15..

ದಕ್ಷಾಧ್ವರೇ ಚ ನಯನೇ ಚ ತಥಾ ಭಗಸ್ಯ
ಪೂಷ್ಣಸ್ತಥಾ ದಶನಪಂಕ್ತಿಮಶಾತಯದ್ಯಃ .
ವ್ಯಷ್ಟಂಭಯತ್ಕುಲಿಶಹಸ್ತಮಥೇಂದ್ರಮೀಶಂ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 16..

ಯೇನಾಸಕೃದ್ದಿತಿಸುತಾಶ್ಚ ದನೋಃ ಸುತಾಶ್ಚ

ವಿದ್ಯಾಧರೋರಗಗಣಾಶ್ಚ ವರೈಃ ಸಮಗ್ರೈಃ .
ಸಂಯೋಜಿತಾ ಮುನಿವರಾಃ ಫಲಮೂಲಭಕ್ಷಾ-
ಸ್ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 17..

ಏವಂ ಕೃತೇಽಪಿ ವಿಷಯೇಷ್ವಪಿ ಸಕ್ತಭಾವಾ
ಜ್ಞಾನೇನ ಚ ಶ್ರುತಗುಣೈರಪಿ ತೇನಯುಕ್ತಾಃ .
ಯಂ ಸಂಶ್ರಿತಾಃ ಸುಖಭುಜಃ ಪುರುಷಾ ಭವಂತಿ
ತಂ ಶಂಕರಂ ಶರಣದಂ ಶರಣಂ ವ್ರಜಾ ಮಿ .. 18..

ಬ್ರಹ್ಮೇಂದ್ರವಿಷ್ಣುಮರುತಾಂ ಚ ಸಷಣ್ಮುಖಾನಾಂ
ಯೋಽದಾದ್ವರಾನ್ಸುಬಹುಶೋ ಭಗವಾನ್ಮಹೇಶಃ .
ಸೂತಂ ಚ ಮೃತ್ಯುವದನಾತ್ಪುನರುಜ್ಜಹಾರ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 19..

ಆರಾಧಿತಸ್ತು ತಪಸಾ ಹಿಮವನ್ನಿಕುಂಜೇ
ಧೂಮ್ರವ್ರತೇನ ತಪಸಾ ಚ ಪರೈರಗಮ್ಯಃ .
ಸಂಜೀವನೀಂ ಸಮದದಾದ್ಭೃಗವೇ ಮಹಾತ್ಮಾ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 1.38.20..

ಕ್ರೀಡಾರ್ಥಮೇವ ಭಗವಾನ್ಭುವನಾನಿ ಸಪ್ತ
ನಾನಾನದೀವಿಹಗಪಾದಪಮಂಡಿತಾನಿ .

ಸಬ್ರಹ್ಮಕಾನಿ ಸಸೃಜೇ ಸುಕೃತಾಭಿಧಾನಿ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 21..

ಯಃ ಸವ್ಯಪಾಣಿಕಮಲಾಗ್ರನಖೇನ ದೇವ-

ಸ್ತತ್ಪಂಚಮಂ ಪ್ರಸಭಮೇವ ಕರಾಲರಂಧ್ರಂ .

ಬ್ರಾಹ್ಮ್ಯಂ ಶಿರಸ್ತರಣಿಪದ್ಮನಿಭಂ ಚಕರ್ತ
ತಂ ಶಂಕರಂ ಶರಣದಂ ಶರಣಂ ವ್ರಜಾಮಿ .. 22..

ಯೇ ತ್ವಾಂ ಸುರೋತ್ತಮಗುರುಂ ಪುರುಷಾ ವಿಮೂಢಾ
ಜಾನಂತಿ ನಾಸ್ಯ ಜಗತಃ ಸಚರಾಚರಸ್ಯ .
ಐಶ್ವರ್ಯಮಾನವಿಗಮೇಽನುಶಯೇನ ಪಶ್ಚಾ-
ತ್ತೇ ಯಾತನಾಮನುಭವಂತಿಯಥಾಹಮೇವ .. 23..

ಯಃ ಪಠೇತ್ಸ್ತುತಿಮಿಮಾಂ ಶುಚಿಕರ್ಮಾಯಃ ಶೃಣೋತಿ ಸತತಂ ಶಿವಭಕ್ತಃ .
ವಿಪ್ರಸಂಸದಿ ಸದಾ ಶುಭಕರ್ಮಾ ಸ ಪ್ರಯಾತಿ ಶಿವಲೋಕಮಖಂಡಂ .. 24..

ಇತಿಶ್ರೀಸ್ಕಂದಪುರಾಣೇಆವಂತ್ಯಖಂಡೇಅವಂತೀಕ್ಷೇತ್ರಮಾಹಾತ್ಮ್ಯೇಅಷ್ಟಾತ್ರಿಂಶಾಧ್ಯಾಯಾಂತರ್ಗತಂ
ಅಂಧಕಕೃತಂ ಶಿವಸ್ತೋತ್ರಂ ಸಮಾಪ್ತಂ .

ಸ್ಕಂದಪುರಾಣ .ಆವಂತ್ಯಖಂಡ .ಆವಂತ್ಯಖಂಡ .ಅಧ್ಯಾಯ 38/11-24..

